
Annotatsiya 

Ushbu maqolada tadbirkorlik subyektlarining eksport salohiyatini xalqaro standartlar asosida 

oshirish masalalari tadqiq etilgan. Jahon bozorida raqobatning kuchayishi sharoitida mahsulot va 

xizmatlar sifati, xavfsizligi hamda muvofiqligini taʼminlash eksport faoliyati samaradorligining 

muhim omili ekani asoslab berilgan. Tadqiqotda xalqaro standartlarni joriy etish orqali tadbirkorlik 

subyektlarining tashqi bozorlarga chiqish imkoniyatlarini kengaytirish, mahsulot 

raqobatbardoshligini oshirish, eksport geografiyasini diversifikatsiya qilish hamda savdo toʻsiqlarini 

kamaytirish yoʻllari yoritilgan. Shuningdek, eksport faoliyatida ISO standartlari, sertifikatlashtirish 

tizimi va sifat menejmenti mexanizmlarining ahamiyati ilmiy jihatdan tahlil qilingan. Tadqiqot 

natijasida tadbirkorlik subyektlari eksportini rivojlantirishga qaratilgan amaliy taklif va tavsiyalar 

ishlab chiqilgan. 

Kalit soʻzlar: tadbirkorlik subyektlari, eksport salohiyati, xalqaro standartlar, ISO standartlari, 

sifat menejmenti tizimi, sertifikatlashtirish, raqobatbardoshlik, tashqi bozorlar, eksport faoliyati, 

savdo toʻsiqlari, diversifikatsiya, mahsulot sifati, xalqaro bozor integratsiyasi, innovatsion 

yondashuvlar, iqtisodiy samaradorlik.  

 

 В данной статье исследуются вопросы повышения экспортного потенциала субъектов 

предпринимательства на основе международных стандартов. В условиях усиления глобальной 

конкуренции обосновывается, что обеспечение качества, безопасности и соответствия 

продукции и услуг является ключевым фактором эффективности экспортной деятельности. В 

работе раскрываются возможности расширения выхода субъектов предпринимательства на 

внешние рынки, повышения конкурентоспособности продукции, диверсификации экспортной 

географии и снижения торговых барьеров за счет внедрения международных стандартов. 

Также проведён научный анализ роли стандартов ISO, системы сертификации и механизмов 

менеджмента качества в развитии экспортной деятельности. По результатам исследования 

разработаны практические предложения и рекомендации, направленные на развитие 

экспортного потенциала субъектов предпринимательства. 

 Ключевые слова: субъекты предпринимательства, экспортный потенциал, 

международные стандарты, стандарты ISO, система менеджмента качества, сертификация, 

конкурентоспособность, внешние рынки, экспортная деятельность, торговые барьеры, 

диверсификация, качество продукции, интеграция в мировой рынок, инновационные подходы, 

экономическая эффективность.  

 

 This article examines the issues of enhancing the export potential of business entities based 

on international standards. In the context of increasing global competition, it is substantiated that 

ensuring the quality, safety, and compliance of products and services is a key factor in improving 

export performance. The study highlights ways to expand access to foreign markets, increase product 

competitiveness, diversify export geography, and reduce trade barriers through the implementation 

of international standards. In addition, the role of ISO standards, certification systems, and quality 

management mechanisms in the development of export activities is scientifically analyzed. Based on 

the research findings, practical recommendations aimed at improving the export potential of business 

entities have been developed. 

  Key words: business entities, export potential, international standards, ISO standards, quality 

management system, certification, competitiveness, foreign markets, export activity, trade barriers, 

diversification, product quality, global market integration, innovative approaches, economic 

efficiency. 

 

Jahon xoʻjaligi tizimida global raqobatning kuchayishi, tashqi bozorlarda mahsulot sifatiga 

qoʻyiladigan talablarning tobora ortib borishi va savdo munosabatlarida texnik toʻsiqlarning 

kengayishi tadbirkorlik subyektlari eksport salohiyatini yangi bosqichga olib chiqishni taqozo 

etmoqda. Bugungi kunda tashqi bozorga chiqish faqat ishlab chiqarish hajmini oshirish yoki mahsulot 

turlarini koʻpaytirish bilan emas, balki xalqaro sifat standartlariga muvofiqlikni taʼminlash, 

sertifikatlashtirish jarayonlarini yoʻlga qoʻyish va eksport faoliyatini institutsional qoʻllab-quvvatlash 

mexanizmlarini takomillashtirish bilan ham bevosita bogʻliq. 

Ayniqsa, tadbirkorlik subyektlari tomonidan ishlab chiqarilayotgan mahsulotlarning ISO, 

HACCP, GlobalG.A.P., CE kabi xalqaro talablarga mos boʻlishi ularning tashqi bozorlardagi 

raqobatbardoshligini belgilab beruvchi asosiy omillardan biri hisoblanadi. Shu nuqtai nazardan, 

xalqaro sifat standartlarini joriy etish, milliy standartlarni xalqaro meʼyorlar bilan uygʻunlashtirish, 

muvofiqlikni baholash infratuzilmasini rivojlantirish hamda tadbirkorlarni moliyaviy va tashkiliy 

jihatdan qoʻllab-quvvatlash masalalari dolzarb ahamiyat kasb etadi[1]. 

Mazkur maqolada tadbirkorlik subyektlari eksport salohiyatini oshirishda xalqaro sifat 

standartlarining ahamiyati, ushbu jarayonga koʻmaklashuvchi idora va tashkilotlar faoliyati, tashkiliy 

va iqtisodiy mexanizmlar, shuningdek, muvofiqlikni baholash yoʻnalishida amalga oshirilishi zarur 

boʻlgan chora-tadbirlar tahlil qilinadi. Tadbirkorlik subyektlarining eksport salohiyatini xalqaro sifat 

standartlari asosida oshirish koʻp bosqichli va oʻzaro bogʻliq institutsional-iqtisodiy tizimni talab 

qiladi. Bu jarayonda, eng avvalo, davlat boshqaruvi organlari va qoʻllab-quvvatlovchi 

tashkilotlarning oʻrni kattadir. Xususan, Oʻzbekiston Respublikasi Investitsiyalar va tashqi savdo 

vazirligi, Oʻzbekiston texnik jihatdan tartibga solish agentligi, Savdoni rivojlantirish kompaniyasi 

hamda Savdo-sanoat palatasi kabi tuzilmalar tadbirkorlik subyektlarini tashqi bozorlarga olib 

chiqishda muhim institutsional tayanch vazifasini bajaradi[2]. Ushbu tashkilotlar tomonidan 

meʼyoriy-huquqiy muhitni shakllantirish, standartlashtirish va sertifikatlashtirish boʻyicha 

maslahatlar berish, eksportyorlarga axborot yetkazish hamda manzilli qoʻllab-quvvatlash choralari 

amalga oshirilishi zarur. 

1-rasmda aks ettirilganidek, eksport salohiyatini oshirish mexanizmining birinchi muhim 

tarkibiy qismi tashkiliy mexanizm hisoblanadi. Uning asosiy mazmuni tadbirkorlik subyektlarida 

xalqaro sifat standartlarini joriy etish va sertifikatlashtirish jarayonlarini tizimli tashkil etishdan 

iborat. Bu yoʻnalishda, avvalo, respublikada va xorijda sifat standartlarini joriy etish hamda 

sertifikatlashtirishning meʼyoriy-huquqiy asosini mustahkamlash zarur. Chunki huquqiy baza aniq va 

barqaror boʻlmasa, tadbirkorlik subyektlari standartlarni joriy etishda yetarli darajada faol ishtirok 

etmaydi. 

Shuningdek, milliy standartlarni xalqaro meʼyorlar bilan uygʻunlashtirish ham muhim 

vazifalardan biri hisoblanadi. Bu jarayon milliy iqtisodiyotni jahon xoʻjalik tizimiga integratsiya 

qilish, mahalliy mahsulotlarning tashqi bozorlarda tan olinish darajasini oshirish va eksportda 

uchraydigan texnik toʻsiqlarni qisqartirish imkonini beradi. Milliy sertifikatlarni xalqaro darajada 

yoki kamida ikki tomonlama tan olishga erishish esa mahalliy ishlab chiqaruvchilar uchun tashqi 

bozorlarga kirish xarajatlarini kamaytiradi. 

Tashkiliy mexanizmning yana bir muhim jihati — xalqaro sifat standartlarini joriy qilish 

boʻyicha konsultativ xizmatlar koʻrsatish va tadbirkorlarni oʻqitish tizimini rivojlantirishdir. 

Amaliyot shuni koʻrsatmoqdaki, koʻplab tadbirkorlik subyektlari standartlarning mazmuni, ularni 

joriy etish tartibi, audit va sertifikatlashtirish bosqichlari haqida yetarlicha amaliy bilimga ega emas.  

 

 
1-rasm. Xalqaro standartlar asosida tadbirkorlik subyektlarining eksportini 

oshirishning takomillashtirilgan tashkiliy-iqtisodiy mexanizmi 

Shu bois, sohalar va hududlar ixtisoslashuvidan kelib chiqib maqsadli oʻquv dasturlari, amaliy 

treninglar va konsalting xizmatlarini tashkil etish muhim ahamiyatga ega. Bu borada hududlar 

ixtisoslashuv darajasini hisobga olgan holda zamonaviy sinov laboratoriyalarini tashkil etish va ularni 

xalqaro akkreditatsiyadan oʻtkazish ham dolzarb vazifadir. Chunki mahsulot sifati va xavfsizligini 

baholash boʻyicha mahalliy infratuzilmaning yetarli darajada shakllanmagani koʻpincha eksport 

jarayonini sekinlashtiradi[3]. Agar tadbirkorlar sertifikatlashtirish va sinov jarayonlarini mamlakat 

ichida, xalqaro talablarga javob beradigan laboratoriyalarda amalga oshirish imkoniyatiga ega boʻlsa, 

bu ularning vaqt va xarajatlarini keskin kamaytiradi. 

Eksport salohiyatini oshirish tizimida ikkinchi muhim tarkibiy qism iqtisodiy mexanizmdir. 

Xalqaro sifat standartlarini joriy etish va sertifikatlashtirish jarayoni odatda katta moliyaviy 

xarajatlarni talab qiladi. Mazkur xarajatlar ishlab chiqarish jarayonlarini qayta tashkil etish, 

texnologik modernizatsiya, xodimlarni oʻqitish, auditdan oʻtish, laboratoriya sinovlari va sertifikat 

olish bilan bogʻliq boʻladi. Shu sababli tadbirkorlik subyektlarini moliyaviy qoʻllab-quvvatlash 

eksport salohiyatini rivojlantirishning hal qiluvchi omili hisoblanadi. 

Bu yoʻnalishda xalqaro sifat standartlarini joriy etgan va tegishli sertifikatlarni olgan 

tadbirkorlik subyektlariga grantlar berish, imtiyozli kreditlash tizimini joriy etish, soliq va bojxona 

imtiyozlarini taqdim etish maqsadga muvofiqdir. Shu bilan birga, GSP+ tizimi doirasida bojsiz va 

pasaytirilgan boj toʻlovlari asosida eksportni ragʻbatlantirish ham muhim vosita boʻlib xizmat qiladi. 

Mazkur mexanizmlar mahalliy ishlab chiqaruvchilarning tashqi bozorlardagi narx 

raqobatbardoshligini oshirishga yordam beradi. 

Shuningdek, mahsulotlarni tashqi bozorlarga chiqarishda logistika xarajatlari, ijara xarajatlari, 

mahsulot namunalarini yetkazish, brendni tanitish va sotishga oid xarajatlarni qisman qoplash ham 

tadbirkorlik subyektlari faolligini oshiradi. Eksport faoliyatida moliyaviy tavakkalchiliklar yuqori 

boʻlgani sababli sugʻurta xizmatlaridan foydalanishda sugʻurta mukofotlarini subsidiyalash 

mexanizmini ishlab chiqish ham ahamiyatlidir. Bundan tashqari, jahon brendlarini jalb etish va 

mahalliy brendlarni ilgari surishni moliyaviy ragʻbatlantirish mahalliy mahsulotlarning tashqi 

bozorlarda tanilishiga xizmat qiladi[4]. 

Tizimning uchinchi muhim yoʻnalishi muvofiqlikni baholash va tashqi bozor talablarini 

oʻrganish mexanizmi bilan bogʻliq. Eksport faoliyati samaradorligini taʼminlash uchun xorijiy 

davlatlarda mahsulotlarga qoʻyilgan majburiy va qoʻshimcha talablarni muntazam oʻrganish, tahlil 

qilish va tadbirkorlarga yetkazish tizimi yoʻlga qoʻyilishi lozim. Bu borada Savdo-sanoat palatasi 

tizimida tadbirkorlarning soʻroviga asosan xorijiy bozorlardagi texnik, sanitariya, fitosanitariya, 

ekologik va markirovka talablari boʻyicha axborot taqdim etuvchi maxsus boʻlinmalar tashkil etish 

maqsadga muvofiqdir. 

Shu bilan birga, tadbirkorlarga xorijiy davlatlarda mahsulotlarga qoʻyiladigan talablar boʻyicha 

maʼlumot taqdim etish tartibini ishlab chiqish, eksportchi korxonalarda sifat menejmenti tizimining 

xalqaro standartlarini joriy etish choralarini koʻrish zarur. Bunday yondashuv mahsulotlarning sifat 

jihatdan raqobatbardoshligini oshiradi, ularning qoʻshilgan qiymatini koʻpaytirishga xizmat qiladi va 

natijada eksport salohiyatini yuksaltirishga olib keladi[5]. 

Umuman olganda, xalqaro sifat standartlarini joriy etish orqali tadbirkorlik subyektlarining 

eksport salohiyatini oshirish faqat texnik yoki sertifikatlashtirish masalasi emas, balki davlat siyosati, 

infratuzilma, axborot taʼminoti, moliyaviy ragʻbatlar va institutsional hamkorlikni qamrab oluvchi 

kompleks mexanizm hisoblanadi. Mazkur mexanizm toʻliq ishlagan taqdirda tadbirkorlik subyektlari 

tashqi bozorlarga samaraliroq chiqishi, mahsulot sifatini barqaror taʼminlashi va eksport hajmini 

izchil oshirishi mumkin[6]. 

Tadqiqot natijalari shuni koʻrsatadiki, tadbirkorlik subyektlarining eksport salohiyatini 

oshirishda xalqaro sifat standartlari hal qiluvchi ahamiyatga ega. Xususan, mahsulot sifati va 

xavfsizligini xalqaro talablar asosida taʼminlash, sertifikatlashtirish jarayonlarini soddalashtirish, 

muvofiqlikni baholash infratuzilmasini rivojlantirish hamda tadbirkorlarni tashkiliy va moliyaviy 

qoʻllab-quvvatlash eksport samaradorligini oshirishning muhim shartlaridir. Shuningdek, tashqi 

bozorlarda amal qiladigan majburiy va qoʻshimcha talablar haqida tezkor axborot olish imkoniyati 

mahalliy tadbirkorlarning eksport imkoniyatlarini yanada kengaytiradi. 

Mazkur xulosalar asosida quyidagi takliflarni ilgari surish mumkin: 

xalqaro standartlarni joriy etishning meʼyoriy-huquqiy bazasini takomillashtirish va milliy 

standartlarni xalqaro meʼyorlar bilan bosqichma-bosqich uygʻunlashtirish maqsadga muvofiq;  

tadbirkorlar uchun standartlashtirish va sertifikatlashtirish boʻyicha doimiy konsalting va oʻquv 

tizimini tashkil etish, ayniqsa eksportbop mahsulotlar ishlab chiqaruvchi subyektlarga manzilli 

amaliy yordam koʻrsatish lozim;  

hududlar ixtisoslashuvidan kelib chiqqan holda xalqaro akkreditatsiyaga ega sinov 

laboratoriyalari tarmogʻini kengaytirish zarur;  

xalqaro sifat sertifikatlarini olgan tadbirkorlik subyektlariga grant, subsidiya, imtiyozli kredit 

va soliq-bojxona yengilliklari berish mexanizmlarini kuchaytirish kerak;  

savdo-sanoat palatasi va boshqa masʼul tuzilmalar negizida xorijiy bozorlardagi mahsulot 

talablari boʻyicha axborot-maslahat markazlarini tashkil etish maqsadga muvofiq;  

eksportchi korxonalarda sifat menejmenti tizimlarini joriy etishni davlat tomonidan 

ragʻbatlantirish orqali mahsulotlarning raqobatbardoshligi va qoʻshilgan qiymatini oshirish mumkin.  

Shu tariqa, xalqaro sifat standartlariga asoslangan yondashuv tadbirkorlik subyektlarining 

tashqi bozorlarga chiqish imkoniyatlarini kengaytiradi, mahsulot sifati va ishonchliligini oshiradi, 

natijada mamlakat eksport salohiyatining barqaror oʻsishiga xizmat qiladi. 

